
ᖃᐅᔨᓴᕐᕕᐅᔪᒪᔫᑉ ᓇᓃᓐᓂᖓ
ᑕᓪᓗᕈᑦ ᓯᕐᒥᖓ ᐊᒻᒪᓗ ᑕᓰᑦ ᖃᐅᓱᐃᑦᑑᑉ ᖃᓂᒋᔮᓃᑦᑐᑦ ᓂᒋᖅᐸᓯᐊᓂ ᒪᕐᕈᓕᕿᐅᑉ 
ᖃᖓᐅᓂᐊᕐᓂᖓ: ᒪᐃ 1-ᒥᑦ 31-ᖑᕋᓱᖕᓂᖓᓄᑦ, 2008

ᐱᓂᕆᐊᑉ ᖃᓄᐃᑦᑑᓂᖓ:
ᐅᑭᐅᖅᑕᖅᑐᒥᐅᑦ ᓂᕐᔪᑎᖏᑕ ᑎᖑᖏᓐᓂᑦ ᐅᖅᓱᖏᑦᑎᒍᓪᓗ ᖃᐅᔨᓴᐃᖃᑦᑕᖅᑐᒍᑦ ᖃᓄᑎᒋ ᓱᕈᕐᓇᐅᑎᖃᕐᒪᖔᖏᓐᓂᒃ, ᐃᓚᓕᐅᖢᒋᑦ ᓇᑦᑏᑦ ᐊᒻᒪᓗ ᓇᓄᐃᑦ.  ᐃᓚᐃᑦ ᓱᕈᕐᓇᐅᑏᑦ, ᓲᕐᓗ ᐲᓰᐲᑦ ᐊᒻᒪᓗ ᑏᑏᑏᑦ ᒥᒃᖠᕙᓪᓕᐊᔪᑦ ᓇᑦᑎᕐᓃᓐᓂᖏᑦ ᐊᒻᒪᓗ ᑎᖕᒥᐅᓃᓐᓂᖏᑦ ᐃᒪᕐᒥᐅᑕᓂ, ᐱᔾᔪᑎᒋᓪᓗᒍ ᑕᒪᒃᑯᐊ ᐊᑐᖅᑕᐅᔭᕆᐊᖃᕈᓐᓃᕐᓂᖏᑦ.  ᑕᐃᒪᐃᒃᑲᓗᐊᖅᑎᓪᓗᒍ, ᐊᓯᖏᑦ ᓱᕈᕐᓇᐅᑏᑦ, ᓲᕐᓗ ᐃᑦᑕᒃᓯᒪᔪᓄᑦ ᓴᓗᒻᒪᖅᓴᐅᑏᑦ ᐊᒻᒪᓗ ᐃᑭᔾᔭᐃᒃᑯᑏᑦ, ᑕᒪᒃᑯᐊ ᐊᑐᖅᑕᐅᕙᒃᑐᑦ ᓇᑎᕋᓄᑦ, ᐊᓐᓄᕌᓄᑦ, ᐃᒡᓗᓯᐅᑎᓄᑦ ᐊᖏᔫᑎᓄᑦ, ᖃᕆᓴᐅᔭᓄᑦ ᐊᒻᒪᓗ ᐊᓯᖏᓐᓄᑦ ᑕᖅᑲᒃᑯᓄᖓ ᓂᐅᕕᖅᑕᐅᕙᒃᑐᓄᑦ, ᒫᓐᓇᕈᓘᓚᐅᖅᑐᖅ ᖃᐅᔨᔭᐅᕙᓪᓕᐊᓕᓚᐅᖅᑐᑦ ᐆᒪᔪᓃᓐᓂᖏᑦ ᐊᖏᒡᓕᕙᓪᓕᐊᑐᐃᓐᓇᕐᓂᖏᑦ. 
ᐱᔾᔪᑖ:
ᑕᒪᒃᑯᐊ ᓄᑖᑦ ᓱᕈᕐᓇᐅᑏᑦ ᖃᓄᑎᒋ ᓄᓇᕗᑦ ᐊᕙᑎᖓᓐᓄᐊᖅᐸᓪᓕᐊᖕᒪᖔᖏᓐᓂᒃ ᑐᑭᓯᔪᒪᓪᓗᑕ, ᐊᒻᒪᓗ ᓇᑭᓐᖔᕐᒪᖔᖏᑦ, ᑲᑎᖅᓱᐃᔪᒪᔪᒍᑦ ᐊᐳᑎᓂᒃ ᓯᕐᒥᓂᓐᖔᖅᑐᓂᒃ ᑕᓪᓗᕈᒻᒥ ᐊᒻᒪᓗ ᒪᕐᕈᓕᕿᐅᑉ ᕿᑭᖅᑕᖓᑕ ᑕᓯᖁᑎᖏᑦᑕ ᐃᖅᑲᖏᓐᓂᓐᖔᖅᑐᓂᒃ.
ᐊᐳᑎᓂᒃ ᑲᑎᖅᓱᐃᓂᖅ: 
ᒪᐃ 2008 ᐱᒋᐊᓕᓵᕐᓂᖓᓂ, ᒪᕐᕈᐃᓕᖓᔪᑦ ᐃᖅᑲᓇᐃᔭᖅᑏᑦ ᑕᓪᓗᕈᑎᐅᑉ ᓯᕐᒥᖏᓐᓅᖅᑕᐅᓂᐊᖅᑐᑦ ᖃᖓᑕᓲᒃᑯᑦ ᖃᐅᓱᐃᑦᑐᕐᒥᑦ.  ᐊᑕᐅᓯᕐᒥ ᑕᖕᒫᖅᓯᒪᓂᐊᖅᑐᑦ (ᒪᕐᕉᖕᓂᒃ ᑐᐱᖃᕐᓗᑎᒃ) ᓯᕐᒥᒥ ᑕᓪᓕᒪᓄᑦ ᐅᓪᓗᓄᑦ.  ᐊᐳᒻᒥ ᐃᑎᖅᓴᓕᐅᕐᓂᐊᖅᑐᑦ (ᑕᓪᓕᒪᓂᑦ ᐱᖓᓲᔪᖅᑐᓄᑦ ᑎᑭᓪᓗᒍ ᒦᑕᐃᑦ) 1 ᑭᓚᒦᑕᒥᖃᐃ ᐅᖓᓯᒃᑎᒋᔪᒥ ᑕᖕᒫᖅᓯᒪᕕᖓᓐᓂ, ᐊᒻᒪᓗ ᖃᒧᑕᐅᔭᒃᑯᑦ ᑲᓕᓕᒃᑯᑦ ᑕᐃᑯᓐᖓᐅᖃᑦᑕᕐᓂᐊᖅᖢᑎᒃ, ᖃᐅᑕᒫᖅ ᑕᖕᒫᖅᓯᒪᕕᖕᒥᓄᑦ ᐅᑎᖃᑦᑕᕐᓗᑎᒃ.  ᐱᖓᓱᓄᑦ ᐅᓪᓗᓄᑦ ᐃᖅᑲᓇᐃᔭᕐᓂᐊᖅᑐᑦ ᓯᓚ ᐱᐅᒃᐸᑦ.  ᐊᐳᒻᒥᒃ ᓄᐊᑦᑎᓂᐊᖅᑐᑦ ᐃᓕᐅᖅᑲᖅᑕᐅᖃᑦᑕᕐᓂᐊᖅᑐᓂᒃ 4 ᓖᑕᒥᒃ ᐊᖏᓂᓕᖕᓄᑦ ᐴᒃᓴᓄᑦ.  ᐱᔭᕇᕈᑎᒃ ᖃᐅᓱᐃᑦᑐᕐᒧᑦ ᐅᑎᕐᓂᐊᖅᑐᑦ.  ᐊᒃᑕᕐᓗᑯᓕᒫᑦ ᓱᕈᓪᓗ ᖃᐅᓱᐃᑦᑐᕐᒧᑦ ᐅᑎᖅᑎᑕᐅᓂᐊᖅᑐᑦ. 
ᑕᓯᐅᑉ ᐃᖅᑲᖓᓂᓐᖔᖅᑐᑦ ᑲᑎᖅᓱᖅᑕᐅᓂᖏᑦ: 
ᖃᐅᔨᓴᐃᓂᐅᑉ ᑐᒡᓕᐊ ᐊᑐᓕᖅᐸᑦ ᑲᑎᖅᓱᐃᔪᒪᓂᐊᖅᑐᒍᑦ ᖃᐅᓱᐃᑦᑑᑉ ᑕᓯᖏᓐᓂᑦ ᐱᖓᓱᓂ ᐃᑎᓛᖏᓐᓂᓐᖔᖅᑐᓂᒃ.  ᑕᓰᑦ ᐃᖃᓗᓕᒃ, ᑕᓯᐊᓛᖅ, ᓇᐃᓐ ᒪᐃᔪᓪ ᐊᒻᒪᓗ ᐊᒥᑦᑐᖅ.  ᑖᒃᑯᓇᓂ ᑕᓯᕐᓂ ᐃᖃᓗᐃᑦ ᖃᓄᑎᒋ ᓱᕈᕐᓇᐅᑎᖃᕐᒪᖔᖏᓐᓂᒃ ᖃᐅᔨᓴᐃᖃᑦᑕᖅᓯᒪᔪᒍᑦ (ᑲᓚᐅᔅ ᒑᓐᓄ, ᒍᐃᓪᕝ ᓯᓚᑦᑐᖅᓴᕐᕕᒡᔪᐊᖓᓐᓂ.  ᑖᒃᑯᐊᒃ ᐃᖅᑲᓇᐃᔭᖅᑏᑦ ᒪᕐᕉᑎᓪᓗᒋᑦ, ᐊᑕᐅᓯᕐᒥᒃ ᖃᐅᓱᐃᑦᑐᕐᒥᐅᒥᒃ ᐃᖅᑲᓇᐃᔭᖅᑎᑦᑎᓂᐊᕐᒥᔫᒃ.  ᖃᐅᔨᓴᖅᑕᐅᓂᐊᖅᑐᓂᒃ ᑲᑎᖅᓱᐃᓕᕈᑎᒃ ᒥᑭᔪᕈᓗᖕᒥᒃ ᐊᒡᓗᓕᐅᕐᓂᐊᖅᑐᑦ (25 ᓴᓐᑎᒦᑕᒥᒃ ᐊᖏᓂᓕᖕᒥᒃ) ᐃᑰᑕᕐᒧᑦ ᐊᖕᒪᖅᑕᐅᓯᒪᔪᒧᑦ ᑕᓯᐅᑉ ᐃᑎᓂᖅᐹᖓᓂ.  ᑕᓯᐅᑉ ᐃᑎᓂᖏᑦ ᓇᓃᒻᒪᖔᖏᑦ ᖃᐅᔨᒪᔭᕗᑦ ᖃᐅᔨᓴᐃᖃᑦᑕᕐᓂᑦᑎᓐᓄᑦ ᐃᓄᐃᓪᓗ ᖃᐅᔨᒪᔭᖓᒍᑦ.  ᒪᕐᕉᖕᓂᒃ ᑕᓯᐅᑉ ᐃᖅᑲᖓᓂᓐᖔᖅᑑᖕᓂᒃ (10 ᓴᓐᑎᒦᑕᓂᒃ ᓯᓕᖕᓂᓕᖕᒥᒃ ᐊᒻᒪᓗ 30 ᓴᓐᑎᒦᑕᒥᒃ ᑕᑭᓂᓕᖏᒥᒃ) ᓄᓇᒥᒃ ᐱᓂᐊᖅᑐᑦ ᐊᒻᒪᓗ ᐅᑎᖅᑎᑕᐅᓗᑎᒃ ᖃᐅᔨᓴᐃᕕᖕᒧᑦ ᐊᒡᒍᖅᑐᖅᑕᐅᓂᐊᕋᒥ 0.5 ᓴᓐᑎᒦᑕᐅᑕᖅᑐᓂᒃ.  ᑕᒪᓐᓇ ᓄᓇ ᐊᒡᒍᖅᑐᖅᑕᐅᓯᒪᔪᖅ ᐴᕋᓛᓄᐊᖅᑎᖅᑕᐅᓂᐊᖅᑐᑦ.  ᑕᓯᐅᑉ ᐃᖅᑲᖓᓂᓐᖔᖅᑐᓂᒃ ᑲᑎᖅᓱᐃᓂᖅ ᑕᓪᓕᒪᓄᖅᑲᐃ ᐅᓪᓗᕐᓄᑦ ᑲᒪᒋᔭᐅᓇᓱᖕᓂᐊᖅᑐᑦ.  ᖃᒧᑕᐅᔭᒃᑯᑦ ᐃᖏᕐᕋᖃᑦᑕᕐᓂᐊᖅᑐᑦ, ᐱᓐᖏᑕᑐᐊᕆᓗᒍ ᖁᓕᒥᒎᓕᒃᑯᑦ ᐅᒥᑦᑐᓕᐊᕐᓂᐊᕐᓂᖅ.  ᖃᐅᔨᓴᐃᕕᖕᒥ ᑐᔪᕐᒥᓂᐊᖅᑐᑦ.
ᓱᕈᕐᓇᐅᑏᑦ ᐆᒃᑐᕋᖅᑕᐅᓂᖏᑦ ᑎᑎᖅᑲᓪᓗ ᐊᑐᖅᑕᐅᓂᐊᕐᓂᖏᑦ: 
ᐊᐳᑦ ᐊᒻᒪᓗ ᑕᓯᐅᑉ ᐃᖅᑲᖓᓂᓐᖔᖅᑐᑦ ᖃᐅᔨᓴᐃᕕᑦᑎᓐᓄᑦ ᐊᐅᓪᓚᖅᑎᑕᐅᓂᐊᖅᑐᑦ ᐴᓕᖕᑕᓐᒧᑦ ᐊᒻᒪᓗ ᑕᐃᑲᓂ ᖃᐅᔨᓴᖅᑕᐅᓕᕐᓗᑎᒃ ᖃᓄᑎᒋ ᓱᕈᕐᓇᐅᑎᖃᕐᒪᖔᖏᑦ.  ᑐᑭᓯᔭᕗᑦ ᐅᓂᒃᑲᐅᓯᕆᔭᐅᖃᑦᑕᕐᓂᐊᖅᑐᑦ ᖃᐅᔨᒪᔪᕐᔪᐊᑦ ᑲᑎᒪᕕᒡᔪᐊᕐᓂᖏᓐᓂ ᐊᒻᒪᓗ ᐅᑭᐅᖅᑕᖅᑐᒥ ᓱᕈᕐᓇᐅᑎᓕᕆᔨᒃᑯᓐᓄᑦ ᐃᓄᓕᕆᔨᒃᑯᑦ ᑎᑎᕋᕐᕕᖓᓄᑦ.
ᑐᓴᐅᒪᖃᑎᒌᖕᓂᖅ: 
ᖃᐅᔨᔭᕗᑦ ᐅᖃᐅᓯᕆᔭᐅᓂᐊᖅᑐᑦ ᖃᐅᓱᐃᑦᑐᕐᒥᐅᓄᑦ ᐊᐅᓱᐃᑦᑐᕐᒥᐅᓄᓪᓗ 2009 ᐱᒋᐊᓯᒃᐸᑦ.  ᐊᐃᕐᕆᓕ 2008-ᒥ, ᕈᐃ ᑰᕐᓄ, ᑲᓇᑕᒥ ᓄᓇᓐᖑᐊᓕᕆᔨᒃᑯᓐᓂᓐᖔᖅᑐᖅ, ᑕᒪᑐᒥᖓ ᐅᓂᒃᑲᐅᓯᖃᕐᓂᐊᖅᑐᖅ ᓄᓇᓕᖕᓄᑦ ᐱᓕᕆᓂᕐᒥᒍᑦ ᓯᕐᒥᓂᒃ.

